
আতর গোলাপ পাশ; অতি দীর্ঘ নল

ধরিয়া সুবর্ণ হুক্কা করিতেছে দম্ভ;

চলিছে দরিয়া মরি! দরিয়ার মত

চলিতেছে স্রোতঃ; আর ভাসিছে দুকূল;

উঠিছে তরঙ্গ মৃদু মধুর লহরী

বক্ষেতে আকাশ ভাব; তীরছায়া নীরে;

চলিতেছে কণ্ঠস্রোতঃ স্বৰ্গ মন্দাকিনী,

উঠিছে তরঙ্গ মৃদু মধুর লহরী;

স্বরেতে স্বৰ্গীয় ভাব; অনুরাগ রাগে।

প্রভাতা হইল বিভাবরী। কোথা বাবু?

হয়ে বিষণ্ণ বদন যত সব ভৃত্যগণ

বাহির করিল শব ধরাধরি করি!

রাত্রি জাগরণে, আর অমিত ভোজনে,

বারুণী সেবনে, মৃত বিসূচিকা রোগে।

পাণ্ডুর বরণ দেহ, চক্ষুঃ হায়! স্থির,

না দেখে লোচন নৃত্য সেই বাইজির।

কালিকার উৎসব কই? কই সে আনন্দ?

হায়! কেজানে কপাল কথা? সকলেই অন্ধ।

